
BOSHLANG‘ICH SINF 
O‘QUVCHILARIDA 

KITOBXONLIK VOSITASIDA 
BADIIY ADABIYOT 

NAMUNALARIGA QIZIQISHNI 
SHAKLLANTIRISH OMILLARI 

VA YO‘NALISHLARI
Mingbayeva Barno Ubaydullayevna

PROFI universitetining “Boshlang‘ich ta’lim”
kafedrasi v.b. dotsenti 

Annotatsiya: Ushbu maqolada boshlang‘ich sinf o‘quvchilarida kitobxonlik vositasida badiiy adabiyot namunalari bilan 
tanishishga bo‘lgan qiziqishni shakllantirish omillari va yo‘nalishlari yoritilgan. Shuningdek, maqolada o‘quvchilarda kitob
xonlikka qiziqishning pasayishiga olib keluvchi sabablar, kitobxonlik faoliyatining asosiy komponentlari hamda o‘quvchi-
larda shakllantiriladigan kitobxonlik doirasini belgilovchi prinsiplar haqida fikr yuritilgan.

Kalit so‘zlar: boshlang‘ich sinf o‘quvchilari, kitobxonlik, badiiy adabiyot namunalari, qiziqish, o‘quv predmetlari, kitob 
bilan muloqot, o‘quv materiallari, xalq og‘zaki ijodi, bolalar adabiyoti, o‘quv-biluv muhiti.
Abstract: This article discusses the factors and directions for developing interest in literary works through reading among 
primary school students. The article also explores the reasons for the decline in students’ interest in reading, the main 
components of reading activity, and the principles that define the scope of reading to be developed in learners.

Key words: primary school students, reading, literary works, interest, school subjects, interaction with books, educational 
materials, folk oral creativity, children’s literature, educational and cognitive environment.
Аннотация: В данной статье рассматриваются факторы и направления формирования интереса к образцам худо-
жественной литературы через читательскую деятельность у младших школьников. Также анализируются причины 
снижения интереса к чтению, основные компоненты читательской активности и принципы, определяющие объём 
и содержание читаемого материала.

Ключевые слова: учащиеся начальных классов, чтение, образцы художественной литературы, интерес, учебные 
предметы, взаимодействие с книгой, учебные материалы, устное народное творчество, детская литература, учеб-
но-познавательная среда.

KIRISH
O‘zbekiston Respublikasi Prezidenti Shavkat Mirziyoyevning 2020-yil 24-yanvardagi Oliy Majlisga Muro-

jaatnomasida bayon etilgan quyidagi fikrlar yoshlar ma’naviyatini yuksaltirishda alohida ahamiyatga ega: “…Ilm 
yo‘q joyda qoloqlik, jaholat va albatta, to‘g‘ri yo‘ldan adashish bo‘ladi. Sharq donishmandlari aytganidek, “Eng 
katta boylik – bu aql-zakovat va ilm, eng katta meros – bu yaxshi tarbiya, eng katta qashshoqlik – bu bilimsiz-
likdir!” Shu sababli hammamiz uchun zamonaviy bilimlarni o‘zlashtirish, chinakam ma’rifat va yuksak madaniyat 
egasi bo‘lish uzluksiz hayotiy ehtiyojga aylanishi kerak”.

O‘z vaqtida taniqli pedagog V.A. Suxomlinskiy ham kitoblarni o‘quvchilar tashqi olamni o‘rganadigan 
darchaga o‘xshatgan edi.

Kitobxonlik – boshlang‘ich sinf o‘quvchilariga nimani o‘rgatish va qanday vositalar yordamida ularning 
badiiy adabiyotga bo‘lgan qiziqishlarini rivojlantirishni belgilab beruvchi pedagogik hodisa hisoblanadi. Kitob
xonlik yordamida nafaqat nutqiy va aqliy faoliyat shakllantiriladi, balki umumo‘quv xarakterdagi bilim, ko‘nikma, 
malaka va kompetensiyalarning muayyan majmui tarkib toptiriladi.

Barcha o‘quv predmetlarini o‘qitish va sinfdan tashqari pedagogik jarayonlarda o‘quvchilarda kitob bilan 
muloqotga kirishish ko‘nikmasi shakllantiriladi. Kitobxonlik faoliyati o‘qish mehnatiga kirishish istagini anglatadi. 

Kitobdagi voqelikni idrok etish uning mazmunini chuqurroq anglashga ko‘maklashadi. Kitob to‘liq o‘qib bo‘lin-
gach, o‘quvchi u haqida o‘ylash imkoniyatiga ega bo‘lishi lozim.

MAVZUGA OID ADABIYOTLAR SHARHI
A. Bolibekovning fikricha, o‘quvchilar o‘zlari o‘qigan kitoblar haqida o‘qituvchilari va ota-onalari bilan imkon 

qadar ko‘proq muloqot qilishlariga sharoit yaratish ham ularda qiziqishlarning kuchayishiga xizmat qiladi. Bu 
o‘quvchilar bilan kattalar orasida ko‘proq suhbat, o‘zaro fikr almashish, bahs-munozara va o‘zlari bilmagan 
narsalarni bilish hamda muhokama qilish vaziyatlarini vujudga keltirishga ko‘maklashadi.

L. A. Efimovaning ta’kidlashicha, boshlang‘ich sinflardan boshlab har bir o‘quvchining o‘z sevgan kitoblari 
bo‘lishi lozim. Mazkur kitoblar birinchi navbatda ularning qiziqishlari sohasiga ta’sir ko‘rsatadi va samarali rivoj
lanishlariga ko‘maklashadi. Buning uchun o‘qituvchilar, ota-onalar o‘zlarining kitobga nisbatan ijobiy munosa-
batlarini namoyon qilishlari va bolalarga o‘rnak bo‘lishlari lozim. Shu maqsadda ular bilan har kuni kitobxonlik 
daqiqalarini tashkil etish talab qilinadi.

S. A. Kambarovaning ta’kidlashicha, kitoblar kichik maktab yoshidagi o‘quvchilarni sirli tarixiy voqeliklarga 
olib kirishi, g‘aroyib sarguzashtlarga oshno qilishi, ajoyib voqeliklar va qadriyatlarni tanishtirishi lozim.

TADQIQOT METODOLOGIYASI
O‘quvchilarni internet sahifalaridagi kitoblar yoki kitobxonlik aks etgan turli ijtimoiy roliklar bilan muntazam 

tanishtirish maqsadga muvofiq. Kitoblarga nisbatan ijobiy munosabatni hosil qilish o‘quvchilarning o‘quv mate-
riallarini oson o‘zlashtirishlari, darslikdagi matnlar va rasmlarga nisbatan alohida qiziqish bilan yondashishlarini 
ta’minlaydi. Darsliklardagi matnlar va rasmlar qanchalik ta’lim maqsadlari va o‘quvchilarning yosh xususiyat-
lariga mos tarzda tanlangan bo‘lsa, ularning bilishga asoslangan qiziqishlari shunchalik jadal rivojlanadi.

Kuzatishlar shuni ko‘rsatmoqdaki, so‘nggi yillarda o‘quvchilarning badiiy adabiyot namunalarini o‘z ichiga 
olgan kitoblarga bo‘lgan qiziqishlari bir qadar so‘nib bormoqda. Bunday holatni turli yoshdagi o‘quvchilar orasida 
kuzatish mumkin.

Boshlang‘ich sinf o‘quvchilarining mustaqil kitobxonlik faoliyati individual xarakterga ega. Bu jarayonda 
o‘qituvchining ko‘magisiz o‘quvchilar kitobda ifodalangan muloqot muhitiga kirishadilar. Natijada o‘quvchilar 
o‘qiydigan asarlarini ongli tarzda tanlash va shu bilan bir qatorda kitob bilan tanishish davomida uni mustaqil 
o‘qib o‘zlashtirish imkoniyatiga ega bo‘ladilar.

Kitobxonlik faoliyati o‘zining uchta asosiy komponentiga ega:

•	 o‘quvchilarning kitobga ongli murojaat qilish motivlari va maqsadlarini anglashlari;

•	 kitoblar olami haqida bilimga ega bo‘lishlari;

•	 o‘qilgan kitobning mazmunini o‘z imkoniyatlaridan kelib chiqqan holda anglashlari.

Ushbu bosqichda o‘quvchilarga o‘qituvchi tomonidan bosim ko‘rsatilishiga yo‘l qo‘ymaslik kerak. O‘quv
chilar kitoblarni majburiyat yuzasidan emas, balki istak–xohishlaridan kelib chiqqan holda o‘qishlari muhim 
ahamiyatga ega. Bolalar kitoblarining o‘ziga xos xususiyatlaridan biri – ularda rasm va illyustratsiyalarning 
ko‘pligidadir. Bunday illyustratsiyalar kichik maktab yoshidagi o‘quvchilarga hissiy ta’sir ko‘rsatib, ularda kitobga 
nisbatan kuchli qiziqish uyg‘otadi.

Ota-onalar va o‘qituvchilar o‘quvchilarning katta hajmdagi kitoblarni o‘qishni xohlamasliklari, qisqa matnlar 
va muayyan asar haqida olingan seriallarni ko‘rish bilan cheklanib qolayotganliklari, rasm va illyustratsiyalari 
mavjud bo‘lmagan kitoblar ularni umuman qiziqtirmasligini tez-tez ta’kidlamoqdalar. O‘quvchilar badiiy asarlarni 
sevishlari, ularni o‘qishga ko‘proq intilishlari, qiziqishlarining shakllanishiga samarali ta’sir ko‘rsatishini anglagan 
holda, o‘quvchilar bilan boshlang‘ich sinflardan boshlab kitobxonlik mashg‘ulotlarini tizimli tarzda tashkil etish-
lari maqsadga muvofiq. Shundagina o‘quv materiallarini o‘zlashtirish o‘quvchilar uchun oson kechadi. O‘qituv
chilar o‘z o‘quvchilarini qanday kitoblar qiziqtirishini, ular xalq og‘zaki ijodi va bolalar adabiyoti namunalarining 
qaysi janrlarini alohida qiziqish bilan o‘qishlarini aniqlab olishi lozim. Buning uchun o‘qituvchi har bir o‘quvchi 
bilan kitob va kitobxonlik yo‘nalishida suhbatlar, savol–javoblar o‘tkazishi maqsadga muvofiq.

Shuni ta’kidlash kerakki, aynan maktabda o‘quvchilardagi kitobxonlikka bo‘lgan ishtiyoq pasayadi yoki 
asta-sekin yo‘qolib boradi. Bu shundan dalolat beradiki, o‘qituvchilar har bir sinfda o‘quvchining o‘qish texni-
kasiga oid ko‘nikmalarining rivojlanishini nazorat qilib boradilar. Bunday nazorat o‘quvchilar uchun zerikarli 
bo‘lib, ularni kitoblardan bezdiradi. O‘quvchilar o‘qituvchining topshirig‘iga ko‘ra muayyan kitobni o‘qiydilar, lekin 
ular uchun mazkur asar umuman qiziqarli bo‘lmaydi. O‘quvchilar o‘z xohish–istaklariga asoslangan holda badiiy 
adabiyot namunalarini tanlab o‘qiganlaridagina kitobxonlik ular uchun maroqli mashg‘ulotga aylanadi.

TAHLIL VA NATIJALAR
Biz quyida o‘quvchilarda kitobxonlikka bo‘lgan qiziqishning pasayishiga olib kelgan sabablarni ko‘rsatishga 

harakat qilamiz:

•	 o‘quvchilarga ommaviy axborot vositalarining kuchli ta’sir ko‘rsatayotganligi, fan–texnika taraqqiyoti, 
jumladan, turli gadjetlarning paydo bo‘lishi va ularning ko‘rsatayotgan ta’siri;

•	 aksariyat oilalarda bolalarning kitob o‘qishiga mutlaqo e’tibor qaratilmayotganligi;

•	 o‘quvchilar maktabga borganlaridan keyin ota–onalarning ularga kitob o‘qib berishga oid faoliyatlarining 
susayishi, bunga ehtiyoj mavjud emas degan fikrning qaror topganligi;

•	 o‘quvchilarga tizimli ravishda kitobxonlik faoliyatini shakllantirish mexanizmlarining mavjud emasligi.

O‘qituvchilar boshlang‘ich sinf o‘quvchilarini kitob bilan muloqotga o‘rgatishga aksariyat hollarda rag‘bat 
bildirmaydilar. Chunki kichik yoshdagi o‘quvchilarni kitob bilan muloqot qilishga o‘rgatish murakkab pedagogik 
hodisa hisoblanadi. Kitobxonlikka o‘rgatmasdan turib esa ularda badiiy adabiyot namunalariga nisbatan qizi
qishni shakllantirish imkonsiz hisoblanadi.

Barchaga ma’lumki, o‘qituvchining obro‘yi o‘quvchilar uchun namuna hisoblanadi. Natijada o‘quvchilar 
quyidagilarga erishishga intiladilar: o‘quvchilar o‘qituvchilarining xatti–harakatlari, xulq–atvorlaridagi o‘ziga xos 
jihatlarga taqlid qiladilar. Shunga ko‘ra bir qator holatlarga e’tibor qaratish lozim. Agar o‘qituvchining o‘zida 
badiiy adabiyot namunalariga nisbatan alohida qiziqish yetarlicha shakllanmagan bo‘lsa, buni o‘z o‘quvchilari
dan talab qila olmaydi. O‘qituvchining o‘zi kitobni sevishi, shu orqali o‘quvchilariga bevosita ta’sir ko‘rsatishi 
lozim. Shu asosda o‘qituvchi o‘quvchilarida badiiy adabiyot namunalariga nisbatan qiziqish uyg‘otadi. Badiiy 
adabiyotga bo‘lgan qiziqish tufayli o‘quvchilarning tafakkuri, diqqat e’tibori, bilish faoliyati rivojlanadi.

Kuzatishlarimiz shuni ko‘rsatdiki, ba’zi bir o‘qituvchilar o‘quvchilarni badiiy adabiyot namunalari bilan 
tanishtirishga yetarlicha e’tibor qaratmayaptilar. Ular ko‘proq texnik vositalar yordamida o‘quvchilarning intel-
lektual sohalariga ta’sir ko‘rsatish haqida o‘ylamoqdalar. Biroq mazkur vositalarning ta’lim oluvchilarga ko‘rsa-
tayotgan bosimlarini hisobga olmayaptilar.

O‘quvchilarda badiiy adabiyotga nisbatan qiziqish uyg‘otishning 3 ta katta guruhga mansub omillari mavjud:

Birinchi guruhga mansub omillar o‘quv jarayonining mazmuni va yo‘nalishlari bilan uzviy aloqadorlikka ega:

a)	 o‘quv jarayonida qo‘llaniladigan metodlar majmui. Bunday metodlardan o‘qituvchilar boshlang‘ich sinf 
o‘qish darslarida foydalanadilar. Ushbu jarayonda o‘quvchilarning badiiy adabiyot namunalari bilan mulo-
qotga kirishishlari, savodli kitobxonni shakllantirish hamda ularda badiiy adabiyot namunalariga nisbatan 
barqaror qiziqishni tarkib toptirish;

b)	 o‘quvchilarda shakllantiriladigan kitobxonlik doirasini belgilovchi prinsiplar:

Estetik prinsiplar. O‘quvchilarga taqdim etiladigan badiiy adabiyot namunasi o‘zida ma’naviy, madaniy, 
estetik qadriyatlarni mujassamlashtirishi lozim.

Yaxlitlik prinsipi. Har qanday badiiy adabiyot namunasi yaxlitlik xarakteriga ega bo‘lib, u badiiy asarning 
qurilishi va mazmunini o‘z ichiga oladi.

Qulaylik prinsipi. Boshlang‘ich sinf o‘quvchilariga taqdim etiladigan badiiy adabiyot namunalari ularni 
anglashi va o‘zlashtirishi uchun qulay bo‘lishi talab qilinadi.

Kitobxon sifatida o‘quvchilarning fikrlarini hisobga olish prinsipi. O‘quvchilarga dars va darsdan 
tashqari pedagogik jarayonlarda o‘qish uchun o‘qituvchi kitoblarni tanlar ekan, birinchi navbatda o‘qu-
vchilarning badiiy asarlarga bo‘lgan qiziqishlarini hisobga olish lozim. Bu o‘quvchilarda mustaqil, qiziqu-
vchanlik bilan o‘qish istagini shakllantiradi.

Maqsadga muvofiqlik prinsipi. O‘quvchilarga taqdim etiladigan har qanday kitob ularda savodli o‘qish 
ko‘nikmasini shakllantirishga xizmat qilishini ta’minlash muhim ahamiyatga ega.

Badiiy asarni ifodali o‘qish prinsipi.

d)	 o‘quvchilarning yosh va psixologik xususiyatlarini hisobga olish;

e)	 o‘quvchilarning qiziqishlari tarkibini hisobga olish. Ushbu o‘rinda o‘quvchilarni kitobxonlikka undovchi 
asosiy motivlarga e’tibor qaratish muhim ahamiyat kasb etadi.

Ikkinchi guruhga mansub omillar bevosita o‘quv jarayoni bilan bog‘liq:

a)	 o‘quvchilar bilan o‘qituvchilarning turli shakllardagi birgalikdagi faoliyatlarini tashkil etish;

b)	 o‘qish texnikasining yuqori darajalarini egallash. O‘qish darslarida o‘qituvchi o‘quvchilar hamda o‘z oldiga 
qo‘yadigan muhim maqsadlardan biri hisoblanadi. Bunday o‘quv jarayoni yorqin, ijobiy, hissiy ko‘rinishlarga 
boy bo‘ladi. Kitobxonlikning texnik jihatlari o‘quvchilarning matnni anglab o‘qish imkoniyatini kengaytiradi.

Uchinchi guruhga mansub omillar o‘qituvchi–o‘quvchilar orasidagi o‘zaro munosabatlar bilan bog‘liq. 
O‘qituvchilar sinfda muayyan ko‘rinishdagi qulay psixologik muhitni yarata olishlari alohida ahamiyatga ega. 
Bunday muhitda har bir o‘quvchi o‘zini qulay his qilishi lozim. Bu o‘z navbatida ta’lim jarayonining barcha 
ishtirokchilari orasida o‘zaro hurmatga asoslangan samimiy muhitning shakllanishiga ko‘maklashadi. Mazkur 
muhit o‘quv–biluv muhitining samarali kechishini ta’minlaydi.

XULOSA VA TAKLIFLAR
Shunday qilib, mustaqil fikrlovchi kitobxonni tarbiyalash murakkab, ko‘p bosqichli pedagogik jarayon bo‘lib, 

u o‘zida turli omillar, metodik yondashuvlar, psixologik va yosh xususiyatlarni hisobga olgan holdagi faoliyat 
yo‘nalishlarini mujassamlashtiradi. Bu jarayonda o‘quvchilarda badiiy adabiyotga bo‘lgan qiziqishni shakllan
tirish, ularning mustaqil o‘qish ko‘nikmalarini rivojlantirish, o‘qilgan asarni idrok etish va tahlil qilish kabi muhim 
kompetensiyalarni rivojlantirish talab etiladi. Shuningdek, o‘qituvchining kitobga nisbatan ijobiy munosabati, 
ota–onaning rag‘batlantiruvchi yondashuvi va qulay psixologik–pedagogik muhit mavjud bo‘lishi mustaqil ki
tobxonlik madaniyatini yuksaltirishda hal qiluvchi ahamiyat kasb etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

